
                                                                                                                                    РӨСТӘМ ЯХИННЫҢ ТУУЫНА - 90 ЕЛ 
ЯШӘҮ ГИМНЫ
(Әдәби-музыкаль кичә)
Гүзәлия ВӘЛИЕВА, Балтач районы Сасна урта мәктәбенең I квалификация категорияле укытучысы

 «Бәйрәм вальсы» яңгырый. Сәхнәгә алып баручылар чыга.
1 нче алып баручы.
Кем син, Яхин? 
Затлы маэстро. 
Композитор. Данлы пианист. 
Җирдән алып күккә кадәр тылсым — 
Җырларыңа бар да сыйган ич.
2 нче алып баручы.
Син йортларның тәрәзәсен ачтың, 
Дан җырладың сөйгән халкыңа. 
Бездә туып-үскән сандугачлар 
Син калдырган көйгә талпына.
1 нче алып баручы.

Синең җырлар илгә, Ватаныма 
Йөрәк каның белән түләнгән. 
Мәңгелек бер дастан түгелмени: 
Кабереңдә — яшел үләннәр...
2 нче алып баручы. Рөстәм Мөхәммәт​хаҗи улы Яхин (фотосын тышлыкның 3 нче битеннән карагыз) татар музыка тарихына күренекле композитор буларак кереп калды. Ул көйгә салган 400дән артык җыр һәм романс, соната, сюита, 20дән артык пьеса... Аларның барысын да халкыбыз яратып тыңлый, бу әсәр​ләр мәңгелек.
1 нче алып баручы.

Кичке шәфәкъ. Алсу офыкларга 
Кызыл таулар төште ишелеп. 
Композитор туган мизгелләр бу, — 
Син шаһит бул моңа, кешелек!
2 нче алып баручы. Рөстәм Яхин 1921 ел​ның 16 августында Казанда хезмәткәр гаилә​сендә туган. Әнисе Мәрьям ханым кече яшьтән үк улында татар музыкасына мәхәббәт хисе тәрбияли.
1 нче укучы.

Тып-тын урам. Йөрми машиналар, 
Көн кичлеккә инде авышкан. 
Гаҗәпләнеп колак сала малай 
Хәтта... утын ярган тавышка.
Чү! Монысы ни могҗиза тагын — 
Ак пәрдәләр, ачык тәрәзә.


Пәрдәләргә тияр-тимәс булып 
Моң агыла, талгын моң йөзә...
2 нче укучы.

Нинди көй бу? Кинәт очынудан 
Катырак тибә йөрәк, түз генә, — 
Кемдер әнә, тигез-тигез басып, 
Гармун уйный, шундый өздерә!
Түрбакчалы агач йортның күге 
Кысан түгел, түгел тәбәнәк. ...
Телсез кала малай, күз яшьләре 
Изүенә төшә тәгәрәп.
3 нче укучы.

Күктән иңә фәләк-фәрештәләр: 
«Син онытма, —диеп, — без барын», 
Өрфиядәй канатлары белән 
Сөртеп ала керфек очларын...
Тәү кат күрә ачык тәрәзәне — 
Гармунлы ул, җырлы-тылсымлы. 
Үзе өчен нәни тәрәз ачты, 
Юксыначак алда гел шуны.
1 нче алып баручы. Улының балачактан музыкага тартылуын, татар халык җырлары белән кызыксынуын әнисе дә күрә. Ул туганы, танылган җырчы Мәрьям Рахманкулова киңә​ше белән 13 яшендә Рөстәм Яхинны Казанның 1 нче балалар музыка мәктәбенә укырга бирә.
4 нче укучы.

...Төпчек улын сөеп баккан Ана, 
«Бисмилла»дан башлый һәр эшен. ...
Улы инде музыка мәктәбендә 
Үзләштерә нота хәрефен.
5 нче укучы.

Ә син, егет, Тукай эзләреннән, 
Печән урамыннан бар шулай. 
Сольфеджио белән янәшәдә 
Минор,мажор сине каршылар.
Тукай эзләреннән бара егет, 
Эзләп бара алсу таңнарын. 
Белми әле фани бу дөньяда 
Көрәш барын, тартыш, дан барын.

6 нчы укучы.

«Тәфтиләү»не тыңлап баккан саен 
Тетри йөрәк, килә күздән яшь... 
Киләчәктә аның җыр-моңнары 
Шагыйрь белән булыр аваздаш.
Гаепмени: атлап барулары, 
Йөзе-кыяфәте яшь кана. 
Ни әйтсәң дә киләчәккә сәфәр 
Печән урамыннан башлана!

2 нче алып баручы. Музыка мәктәбе ди​ректоры Р.Поляков һәм фортепиано укытучы​сы А.Чернышева, баланың сәләтен күреп, аңа укуын Мәскәүдә дәвам итәргә тәкъдим, итә.
7 нче укучы.

Казан белән Мәскәүләрнең арасы — 
Бер тәүлектә тибрәп кенә барасы. 
Юллар дәшә. Кемнәр кемне сагынган? 
Салмак кына чайкалыша вагоннар.
Уйладымы Мәскәү чоры яшьлеген, 
Күз алдына килә-баса яшь егет: 
Студент ул... Монда җыр-моң дәрьясы — 
Гөрли Мәскәү консерваториясе.
1 нче алып баручы. Мәскәү музыка училищесында А.Руббахның фортепиано сыйны​фын тәмамлаганнан соң, 1941 елда Р.Яхин Мәскәү консерваториясенә имтиханнарын уңышлы тапшыра.
2 нче алып баручы. Мәскәү консерваториясендә укыган еллар турында Р.Яхин болай дип яза: «Мәскәүдәге кабатланмас музыка атмосферасы бөтен күңелемне, рухымны биләп алды. Консерваториянең Зур һәм Кече заллары илаһи матурлык, изгелек белән өртелгән иде. Менә дигән музыкантлар плеядасы, халыкара һәм Бөтенсоюз конкурслары лауреатлары, аларның тантаналы-триумфаль концертлары...
1 нче алып баручы. «Профессор Г.Литинский белән очрашу композиторлык язмышымны тамырдан үзгәртеп җибәрде. «Син кай​дан?» — дип сорады ул. «Казаннан», — дим. «Татармы?» «Әйе», —дим. Литинский әйтә: «Ул чагында музыка яз. Скрипка өчен оркестрга пьеса яз. Тиздән Мәскәүдә булачак татар әдәбияты һәм сәнгате декадасы өчен кирәк булачак ул». «Ничек инде, минем бит андый
музыка язганым юк», —дим мин. «Барыбер яз, барып чыгачак ул синнән», — ди. Шуннан мин
пьеса яза башладым. Мәскәү декадасында бу пьеса яңгырарга тиеш иде...

Әмма 1941 елда Бөек Ватан сугышы баш​ланып китте».
8 нче укучы.

...Кинәт сугыш ялмап алды дөньяны! 
Ил өстендә ут-кылычлар уйнады. 
Өстә шинель. Иңдә солдат биштәре. 
«Тревога!»га баткан Мәскәү кичләре.
9 нчы укучы.

Тарихларда батырлыкка дәлил бар, 
Моңлы бер җыр булып кайтты Җәлилләр! 
Моабиттан исән кайткан җырларны 
Яңгырата Сәйдәш, Яхин моңнары.
2 нче алып баручы. Сугыш беткәч, Рөстәм Яхин укуын Мәскәү консерваториясендә дәвам итә: пианист буларак — В.Эпштейн, композитор буларак профессор Ю.Шапорин сыйныфында шөгыльләнә. Мәскәүдә укыган еллары композиторның профессиональ осталыгы һәм иҗади үсешендә зур әһәмияткә ия була. Диплом эше буларак, ул фортепиано белән оркестр өчен концерт (беренче бүлек) тәкъдим итә (1950 ел), бу әсәр күпләрдә зур кызыксыну уята.
10 нчы укучы.

Дүрт-биш елга сузылды бу гыйлемлек, 
Истәлекләр, дус-ишләре — гомерлек! 
Хачатурян, Пахмутова, Эшпайлар — 
һәммәсе дә сөйкемле һәм ыспайлар.
Еллар кыстап караса да: «Кал, әйдә!»... 
Юк, Казанын алыштырмас Мәскәүгә! 
Ничә тапкыр хәбәр салды кыр казы: 
«Анда анаң, баккан анаң — ялгызы...»
Сөеп кайтты сиңа углың, и Казан! 
Диде: «Илне, сине данлап җыр язам».
(Р.Яхинның «Фортепиано белән оркестр өчен концерт»ы уйнатыла.)

1 нче алып баручы. Шул елда ук композитор Казанга кайта, фортепиано концерты бу​енча эшен дәвам итә һәм 1951 елда аның та​гын ике бүлеген язып бетерә. Бу әсәр татар музыкасында фортепиано белән оркестр өчен беренче концерт була. Ул бүген дә әлеге жанрда иң танылган әсәрләрдән санала һәм радио, телевидениедән концерт залларында яңгыратыла.
2 нче алып баручы. 1950 — 1952 елларда Р.Яхин Казан консерваториясендә белем бирә, алга таба гомерен исә ул музыка иҗат итүгә һәм концертларда чыгыш ясауга багышлый. Ул Татарстанның әйдәп баручы композиторына
әверелә.
(«Безнең Татарстан» җыры (Ә.Ерикәй сүз​ләре, Р. Яхин көе) башкарыла.)
1 нче алып баручы. Иҗат юлы башында Р.Яхин берничә инструменталь әсәр яза: алар арасында — фортепиано һәм скрипка өчен соната, скрипка һәм фортепиано өчен поэма, фортепиано өчен соната, шулай ук бу чорда иҗат ителгән һәм композиторның академик белемен дәлилләгән — фортепиано концерты.
Р.Яхин иҗатында романтизмның жанр-стиль үзенчәлекләре татар милли моңы белән үрелә, бу беренче ишетүдән үк танылырлык, онытыл​маслык «Яхин стиле»н барлыкка китерә.
11 нче укучы.

Рояльнең клавишларында 
Ике төс бар: аклы-каралы. 
Тукай сазы сыман моңлы алар, 
Җәлил җыры кебек яралы.
Сандугачлар серенада суза, 
Каен яфраклары җыр яза... 
Композитор гына ишетерлек 
Авазлар бар фани дөньяда.
Ефәк җилнең тынып калган мәлен, 
Яки чәчрәп яшен уйнавын, — 
Күкләр генә белгән сөйләм белән 
Әйтеп бирә ала кем тагын?
2 нче алып баручы. Р.Яхин Рахманинов, Чайковскийның иҗатын яраткан, шуңа күрә бигрәк тә беренче чорда композиторга аларның йогынтысы зур була. Алга таба исә Р.Яхинның миниатюра жанрында инструмен​таль музыка өлкәсенә кызыксынуы арта, ул төрле характердагы пьесалар иҗат итә, кай​
вакыт аларны циклларга да берләштерә, мәсәлән, «Җәйге кичләр» фортепиано циклы ха​лык арасында киң таныла. Бу юнәлештә ул Европа романтизмының төрле милли компози​тор мәктәпләренең камера-инструменталь му​зыка традицияләрен үстерә. Вальс, ноктюрн, музыкаль мизгел, юмореска, программалы ми​ниатюра һ.б. шундый жанрларда кызыклы әсәрләр иҗат итә. Шуберт, Шуман, Шопен, Григның пьеса жанр-стиль традицияләре Яхин иҗатында татар музыка даирәсенең аһәңнә​ре, XX гасыр зәвык таләпләре белән үзенчәлек​ле яңгыраш таба.
1 нче алып баручы. Рөстәм Яхин татар композиторлар мәктәбе үсешенә саллы өлеш кертә. Ул — күренекле камера-вокаль һәм ка​мера-инструменталь музыка остасы, татар җыры һәм романсын, милли характерлы инс​трументаль миниатюра жанрларын яңа дәрәҗәгә күтәрүче. Камера-инструменталь иҗа​
тында аның фортепиано өчен язылган әсәрләре аерым урын алып тора. Ул татар фортепиано осталыгы үсешенә көч куя, профессио​наль белеме булган беренче татар композиторы һәм концертлар бирүче пианист була. Хәзер Р.Яхин фортепиано әсәрләре — татар пианистлары репертуарының «алтын фонд»ын тәшкил итә.
2 нче алып баручы. Р.Яхин вокаль иҗатта да уңышка ирешә. Ул «иске» музыка язмый, стильләшү белән дә мавыкмый, үзенең иҗа​тында заманчалыкка омтыла. Композитор за​манча татар музыка мәдәниятен үстерергә тырыша. Аның лирик-психологик, лирик-драма​тик вокаль әсәрләре, вокаль цикллары татар музыкасы өчен «яңа сүз» була. Ул еш кына Г.Тукай, М.Җәлил, С.Хәким, М.Ногман, Ә.Ерикәй, Н.Арсланов, Н.Дәүли, Р.Фәйзуллин, Р.Харис, Г.Зәйнашева шигырьләренә мөрәҗәгать итә.
13 нче укучы.

Күпме җырлар, романслар яздым 
Сөю хәлләренә багышлап... 
Җырда гына канатлыдыр сөю, 
Җирдәгесе — сәер табышмак.
«Богема»лар чәчәк сузды миңа 
Күз карашын төреп букетка. 
Сөю килми, гыйшык алмый мине, 
Тәкъдиремдә — һаман күп нокта...
Юктан гына күңел нечкәргәндә 
Күбрәк эчтән елыйм, мин — яра. 
Хатлар язам... Сәер ялгызлыктан 
Шулар мине килеп коткара.
14 нче укучы.

Ераклардан нурың килеп җитә, 
Син хыялда гына, җандашым. 
Чынга ашмас хыял эчләрендә 
Исәр кебек йөрим адашып.
Йолдызларның төнге күчешендә 
Синнән сәлам җиле бар сыман. 
Мәхәббәткә дучар ителүдән 
Нигә качам, нигә тарсынам?
Илдә-көндә закон булган кебек,

Йөрәктә дә бар бит кануннар.

Вөҗданыма,

Җырларыма бары буйсынамын,

Кичерегез мине... ханумнар!
(«Ак җилкәннәр» җыры (М.Ногман сүзләре, Р. Яхин көе) башкарыла.)

1 нче алып баручы. 1987 елда Татар дәүләт академия опера һәм балет театрында Р.Яхинның төрле әсәрләре көйләреннән тор​ган «Фидаи» исемле балет куела. Пианист бу​ларак, Р.Яхин үзенең генә түгел, рус һәм чит ил классикларының да әсәрләрен яратып уй​ный. Аның белән М.Рахманкулова, М.Булатова, В.Шәрипова, Х.Хисмәтуллина, А.Аббасов, Х.Бигичев, Э.Җәләлетдинов кебек җырчылар, М.Әхмәтов, Ш.Монасыйпов кебек музыкант​лар чыгыш ясый.
2 нче алып баручы. Р.Яхинның «Туган ягым» җырының көе 1993 елда Татарстан Рес​публикасының Гимны итеп кабул ителә.

Утызынчы август...

Байрак булып

Балкый Татарстан күгендә.

Легендага тиң булырлык көннәр

Истә һаман, истә — күңелдә.
Иртәләрдә таң җилләре безне 
Дәшеп ала кояш ягына. 
Чү! Иртәнге серенада булып, 
Яхин музыкасы агыла.
Композитор калдырган соң ни моң? 
Үзе җавап бирә безгә бу Моң: 
Яшәүгә гимн! 
Тормышка гимн!! 
Татарстанга гимн!!!
1 нче алып баручы. Бүген Р.Яхин иҗа​ты — татар милли классикасы, ә аның исеме исә милли тарихның бер өлеше булып тора.

1972 елдан башлап һәрвакыт Р.Яхин Татар​стан Композиторлар берлегенең идарә әгъза​сы итеп сайлана. 1964 елда аңа — ТАССРның атказанган сәнгать эшлеклесе, 1970 елда — РСФСРның атказанган сәнгать эшлеклесе, 1981 елда — РСФСРның халык артисты, 1986 елда СССРның халык артисты дигән мактаулы исемнәр бирелә, 1959 елда ТАССРның Г.Тукай исемендәге Дәүләт премиясенә, 1957 елда — «Почет билгесе», 1971 елда Хезмәт Кызыл Бай​рагы орденнарына лаек була.
2 нче алып баручы.

Киләчәккә илтеп ялгыйсы бар 
Тукайлардан калган гамьнәрне. 
Ярты юлда туктап калган җырым, 
Дәвам итик моңлы сәфәрне!
Үз-үзенә һәйкәл салыр өчен 
Ташны ярып чыга үләннәр. 
Җырдан һәйкәл салу өчен диеп, 
Күтәрелдек без дә түбәннән.
Ядрә очкан, туп шартлаган өннәр 
Булмасын дип татар илендә,— 
Каен шавын, киек казлар моңын 
Көйләдем мин муза телендә.
Ишеткәнең бармы, замандашым, 
Җырның ничек сулыш алганын? 
Иң яхшы соң: халык бәгъренә 
Җырың китә алса ялганып!..
Карый да ул үзенең үткәненә 
Өченче тау биеклегеннән, — 
Күрегезче: ул тудырган моңнар 
Ватан байрагына 
Яшәү гимны булып чигелгән!
(Татарстан Республикасы гимны тың​лана.)
(Әдәби музыкаль кичә үрнәге Р.Низа​миның «Яшәү гимны» дигән поэма-рапсодиясе буенча эшләнде.)

